
Vendim nr.19, datë 20.01.2020
Kolegji i Gjykatës Kushtetuese të Republikës së Shqipërisë (Kolegji), i përbërë nga:

Vitore Tusha,

Anëtare e Gjykatës  Kushtetuese 

Fiona Papajorgji,  
Anëtare e          “
“


Elsa Toska,

Anëtare e          “
“

në datën 20.01.2020 mori në shqyrtim paraprak kërkesën me nr.19 Akti, që i përket:

KËRKUES:

 ILIR MUZHAQI     
OBJEKTI:
Shfuqizimi si të papajtueshme me Kushtetutën i vendimeve  nr.00-2019-60, datë 20.02.2019 të Gjykatës së Lartë; nr.605, datë 30.05.2018 të Gjykatës së Rrethit Gjyqësor Elbasan.  
BAZA LIGJORE: 
Nenet 42, 43,  131/1/f dhe 134/1, shkronja"i" të Kushtetutës së Republikës së Shqipërisë; nenet 27 e vijues të ligjit nr. 8577, datë 10.02.2000 “Për organizimin dhe funksionimin e Gjykatës Kushtetuese”, të ndryshuar.

V Ë R E N:

I


1. Në Gjykatën e Rrethit Gjyqësor Elbasan, Prokuroria e Rrethit Gjyqësor Elbasan ka paraqitur çështjen kundër kërkuesit Ilir Muzhaqi, me objekt bashkim dënimesh. Kërkuesi ka kërkuar përjashtimin e gjyqtarit T.K, me argumentin se ai ka marrë pjesë në gjykimin e themelit, me të cilin është dënuar kërkuesi dhe për të cilin po vuan dënimin dhe se ky gjyqtar i ka mohuar të drejtën e njohjes me provat dhe të vënies në dispozicion të tyre. 
2. Bazuar në nenin 21/1 të Kodit të Procedurës Penale, (KPP), Gjykata e Rrethit Gjyqësor Elbasan, me vendimin nr.605, datë 28.05.2018, ka vendosur rrëzimin e kërkesës, duke argumentuar se shqyrtimi i çështjes nga gjyqtari T.K. i garanton palës paanshmërinë subjektive dhe objektive. 
3. Kundër këtij vendimi kërkuesi ka ushtruar rekurs pranë Gjykatës së Lartë, bazuar në nenin 22/4 të KPP. Kolegji Penal i Gjykatës së Lartë, me vendimin nr.00-2019-60, datë 20.02.2019, ka vendosur mospranimin e rekursit ndaj vendimit nr.605, datë 28.05.2018, të Gjykatës së Rrethit Gjyqësor Elbasan. 







II

4. Kërkuesi i është drejtuar Gjykatës Kushtetuese (Gjykata) për shfuqizimin e vendimeve objekt kërkese, duke pretenduar se i është cenuar e drejta për një proces të rregullt ligjor. Konkretisht, ai pretendon se të dyja gjykatat nuk kanë vlerësuar si duhet kërkesën e tij për përjashtimin nga gjykimi i çështjes së gjyqtarit T.K, dhe për më tepër, Gjykata e Lartë e ka mbështetur arsyetimin e saj mbi parashikime ligjore që nuk janë parashtruar nga ana e kërkuesit. 
III

Vlerësimi i Kolegjit

5. Kolegji vlerëson të theksojë fillimisht se prej datës 16 korrik 2018, Gjykata Kushtetuese nuk ka pasur kuorumin e nevojshëm ligjor për formimin dhe funksionimin e Kolegjit seleksionues për shqyrtimin paraprak të çështjeve. Pas plotësimit të këtij kuorumi u bë e mundur marrja në shqyrtim e kësaj çështjeje.

A. Për legjitimimin e kërkuesit
6. Kolegji thekson se, sipas nenit 131/1/f të Kushtetutës, të ndryshuar, Gjykata Kushtetuese vendos për gjykimin përfundimtar të ankesave të individëve kundër çdo akti të pushtetit publik ose vendimi gjyqësor që cenon të drejtat dhe liritë themelore të garantuara në Kushtetutë, pasi të jenë shteruar të gjitha mjetet juridike efektive për mbrojtjen e këtyre të drejtave, përveçse kur parashikohet ndryshe në Kushtetutë. Neni 71 i ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar (në vijim ligji nr. 8577/2000), parashikon: “Çdo individ, person fizik ose juridik, subjekt i së drejtës private dhe publike, kur është palë në një proces ligjor ose kur është bartës i të drejtave dhe  lirive themelore të parashikuara nga Kushtetuta, ka të drejtë të kundërshtojë para Gjykatës Kushtetuese çdo akt që cenon të drejtat dhe liritë e parashikuara në Kushtetutë, sipas kritereve të parashikuara në nenin 71/a të këtij ligji.”.  

7. Për sa më lart, në këndvështrim të kompetencave të reja, Gjykata Kushtetuese gjatë kontrollit kushtetues vlerëson kërkesat e individit të lidhura me procesin e rregullt ligjor procedural, por edhe të drejtat dhe liritë themelore kushtetuese, të pretenduara si të cenuara nga çdo akt i pushtetit publik ose vendim gjyqësor, përmes ankimit kushtetues individual.
8. Kolegji vlerëson se në çdo rast, ankimi kushtetues individual, duhet të plotësojë kriteret e nenit  71/a të ligjit nr. 8577/2000, që lidhen me shterimin e mjeteve juridike, afatin e paraqitjes së kërkesës, llojin e pasojave negative të pësuara, mundësinë për rivendosjen e së drejtës së shkelur dhe rregullimet e veçanta ligjore të shqyrtimit paraprak të kërkesës. 

9. Kolegji vëren se kërkuesi legjitimohet ratione personae, në kuptim të neneve 131/1/f dhe 134/1/i të Kushtetutës, pasi  ka qenë palë në gjykim dhe, si i tillë, ka interes të drejtpërdrejtë në çështjen e parashtruar. 

10. Në lidhje me legjitimimin ratione temporis, Kolegji konstaton se, sipas neneve 71/a, të ligjit nr.8577/2000, të ndryshuar, afati për paraqitjen e ankimit kushtetues individual, duke filluar nga data 1 mars 2017, është 4 muaj nga konstatimi i cenimit. Në rastin konkret, vendimi më i fundit i kundërshtuar është ai i Kolegjit Penal të Gjykatës së Lartë, i cili mban datën 20.02.2019, kurse kërkesa është paraqitur në Gjykatën Kushtetuese në datën 15.05.2019, pra brenda  afatit ligjor 4 - mujor.
11. Në lidhje me legjitimimin ratione materiae, Gjykata ka theksuar se neni 131/1/f i Kushtetutës ka të bëjë me faktin se kontrolli i ushtruar nga Gjykata, përfshirë edhe rastet e shkeljes së të drejtave të individit nga një proces i parregullt ligjor, është një kontroll subsidiar, që do të thotë se individi duhet t’i ketë shteruar mjetet dhe rrugët e tjera ligjore. Juridiksioni kushtetues për shkelje të të drejtave themelore për një proces të rregullt bëhet i mundur kur kërkuesi të ketë shteruar mjetet e ankimit pranë gjykatave të sistemit gjyqësor (shih vendimin nr.3, datë 26.01.2015 të Gjykatës Kushtetuese). 
12. Kolegji rithekson se objekt shqyrtimi në Gjykatën Kushtetuese bëhen ato çështje gjyqësore të paraqitura nga individët për shkeljen e të drejtave të tyre, pasi vendimi i gjykatës ka marrë formë të prerë dhe nuk ekzistojnë më mjete dhe rrugë ligjore për mbrojtjen e këtyre të drejtave.  

13. Nën dritën e këtyre standardeve dhe të fakteve të rastit konkret, Kolegji vlerëson se  vendimi i fundit të kundërshtuar,  vendimi nr.00-2019-60, datë 20.02.2019 i Gjykatës së Lartë nuk është përfundimtar. Ndërsa për çështjen e themelit, kërkuesi nuk ka shteruar mjetet e ankimit pranë sistemit gjyqësor të zakonshëm.  Me fjalë të tjera, vendime të këtij lloji, për më tepër kur procesi i themelit vazhdon të jetë në gjykim, nuk janë përfundimtare edhe në kuptim të nenit 131/1/f të Kushtetutës. Në të tilla raste kërkuesi i ka të gjitha mjetet e nevojshme juridike për mbrojtjen e interesave të tij gjatë gjykimit të çështjes në themel, përfshirë më pas edhe mbrojtjen kushtetuese pranë kësaj Gjykate. 

14. Nisur nga sa më lart, Kolegji arrin në përfundimin se kërkuesi nuk legjitimohet ratione materiae, prandaj dhe kërkesa nuk mund të kalojë për shqyrtim në seancë plenare.

PËR KËTO ARSYE,

Kolegji i Gjykatës Kushtetuese të Republikës së Shqipërisë, në bazë të neneve 31 dhe 31/a, shkronja “d”, të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar.
V E N D O S I:

Moskalimin e çështjes për shqyrtim në seancë plenare.

